
NORASMIY KOOPERATSIYA 
MUNOSABATLARINING 
FERMER XO‘JALIKLARI 

YETISHTIRGAN MAHSULOT 
MIQDORIGA TA’SIRINI 

BAHOLASH

Ismoilov Azamat
Samarqand agroinnovatsiyalar va tadqiqotlar instituti

“Iqtisodiyot va buxgalteriya hisobi” kafedrasi katta o‘qituvchisi.
ORCID: 0009-0009-3983-5527

Annotatsiya. Ushbu tadqiqotda kooperatsiya jarayonlarining iqtisodiy ahamiyati atroflicha tahlil qilinadi. Mavjud ilmiy 
adabiyotlar asosida kooperatsiyani shakllantiruvchi omillarning ta’siri, ayniqsa o‘tish davridagi iqtisodiyotlar uchun xos 
bo‘lgan norasmiy hamkorlik munosabatlarining o‘rni chuqur o‘rganiladi. Tadqiqot natijalari shuni ko‘rsatadiki, norasmiy 
kooperatsiyada ishtirok etish ehtimoli, odatda, daromadi nisbatan past, biroq yer maydoni keng bo‘lgan xo‘jaliklarda 
yuqoriroq bo‘ladi. Bundan tashqari, ortiqcha xarajatlardan oqilona foydalanish, tajriba almashinuvi va birgalikdagi 
faoliyatga ehtiyoj kabi omillar ushbu jarayonlarni yanada rag‘batlantiradi. Fermerlar orasida norasmiy kooperatsiyaga 
bo‘lgan ehtiyojning yuqoriligi rasmiy kooperativlarda xizmatlar spektrini kengaytirish va tashkiliy jarayonlarni yanada 
takomillashtirish zaruratini ko‘rsatadi.

Kalit soʻzlar: kooperatsiya, ishlab chiqarish, daromad, hosildorlik, deskriptiv.

Abstract. This study provides a comprehensive analysis of the economic significance of cooperative processes. Based 
on existing scientific literature, the research examines the influence of factors shaping formal and informal cooperation, 
particularly in economies in transition. The findings indicate that the likelihood of participating in informal cooperation 
is higher among farms with relatively lower income but larger land areas. Moreover, factors such as rational cost 
management, experience sharing, and the need for joint activities further encourage participation in informal cooperation. 
The strong preference for informal cooperation among farmers highlights opportunities to expand service offerings and 
improve organizational mechanisms within formal cooperatives.

Key words: cooperation, production, income, productivity, descriptive.

Аннотация. В настоящем исследовании представлен всесторонний анализ экономического значения 
кооперационных процессов. На основе существующей научной литературы подробно изучено влияние факторов, 
формирующих кооперацию и неформальные кооперационные отношения, особенно актуальные для стран 
с переходной экономикой. Результаты исследования показывают, что вероятность участия в неформальной 
кооперации выше в хозяйствах с относительно невысоким доходом, но значительными земельными ресурсами. 
Кроме того, стремление к рациональному использованию средств, обмену опытом и участию в совместной 
деятельности способствует развитию кооперационных связей. Более выраженная потребность фермеров в 
неформальной кооперации свидетельствует о потенциале расширения спектра услуг и совершенствования 
организационных процессов в формальных кооперативах.

Ключевые слова: кооперация, производство, доход, производительность, описательный.

K I R I S H 
Qishloq xo‘jaligi ishlab chiqarishida kooperatsiya muhim ahamiyatga ega bo‘lib, uning samarali tashkil 

etilishi ishlab chiqaruvchilar, jumladan fermerlarning o‘zaro hamkorligiga bevosita bog‘liqdir. Biroq ayrim 
hududlarda fermer xo‘jaliklari o‘rtasida tarqoqlik, o‘zaro ishonchning yetarli darajada shakllanmagani hamda 

rasmiy hisobot jarayonlari bo‘yicha ortiqcha tashvishlarning mavjudligi kooperatsiya munosabatlarining to‘liq 
rivojlanishiga ma’lum darajada ta’sir ko‘rsatmoqda. Ushbu masalalar bo‘yicha jahon ilmiy adabiyotlarida turli 
yondashuvlar ilgari surilgan.

Kooperatsiyaning haddan tashqari byurokratlashtirilishi va markazlashgan boshqaruv tizimiga bog‘lab 
qo‘yilishi sobiq Sovet Ittifoqi davrida kooperativlarning bozor sharoitiga moslasha olmasligiga sabab bo‘lganligi 
ta’kidlanadi.[1] Juliana Lutzning fikriga ko‘ra, fermerlar tomonidan kooperatsiyada ishtirok etishning sust bo‘lishi 
ko‘proq byurokratik tizimning funksionalligiga ishonch pastligi bilan izohlanadi.[2]

Shu bilan birga, tarixiy tajribada uchragan qiyinchiliklarga qaramay, global miqyosda oziq-ovqatga bo‘lgan 
talabning ortib borishi, ishlab chiqarish jarayonlarining murakkablashuvi va bozorning dinamik xususiyati 
kooperatsiya tizimlarini yanada takomillashtirish zaruratini kuchaytirgan. Hozirgi davrda barqaror, samarali va 
adolatli oziq-ovqat tizimini shakllantirish olimlar hamda qishloq xo‘jaligi ishlab chiqaruvchilari uchun eng muhim 
ustuvor yo‘nalishlardan biriga aylandi.[3] Asosiy maqsad — aholining sog‘lom, arzon, ekologik toza va madaniy 
xilma-xillikni aks ettiruvchi oziq-ovqat mahsulotlari bilan ta’minlanishini ta’minlaydigan mahalliy, mintaqaviy va 
milliy oziq-ovqat tarmoqlarini rivojlantirishdir. Bu tizimlar demokratik ishtirok, ijtimoiy tenglik va tabiiy-madaniy 
xilma-xillikni qo‘llab-quvvatlashi lozim.[4]

Fermer xo‘jaliklari oldida turgan muhim vazifalardan yana biri — iqlim o‘zgarishi ta’sirining kuchayib 
borayotgan sharoitida samarali moslashuv strategiyalarini ishlab chiqishdir. Bu jarayonda ular innovatsion 
yondashuvlarga intilmoqda va ayniqsa ortiqcha byurokratiyadan xoli bo‘lgan, moslashuvchan institutsional 
yordam turlariga ehtiyoj sezmoqda. Tadqiqotlar shuni ko‘rsatadiki, tabiat hodisalariga moslashish strategiyasini 
amalga oshirishda kooperatsiyaning rasmiy hamda norasmiy shakllari bir-birini to‘ldiruvchi ijobiy mexanizmlar 
sifatida xizmat qiladi.[5]

Markaziy Osiyoda rasmiy kooperativlardan tashqari, qishloq xo‘jaligi ishlab chiqaruvchilari o‘rtasida 
norasmiy kooperatsiya shakllarining keng tarqalganligi kuzatiladi. Bunday hamkorlik turlari ishlab chiqaruvchilar 
o‘rtasidagi tajriba almashinuvi, resurslardan oqilona foydalanish va o‘zaro ko‘makni kuchaytirish orqali qishloq 
xo‘jaligi samaradorligini oshirishga xizmat qiladi.[6]

M A V Z U G A  O I D  A D A B I Y O T L A R  S H A R H I
Norasmiy kooperatsiya tushunchasi turli tadqiqotchilar tomonidan turlicha izohlangan bo‘lsa-da, ularning 

yondashuvlarida umumiy jihatlar mavjud. Azamat Barlybaevning ta’kidlashicha, norasmiy kooperatsiya 
amaldagi qonunchilik yoki rasmiy munosabatlar bilan to‘liq qamrab olinmagan fuqarolar va tashkilotlarning 
iqtisodiy faoliyatining barcha turlarini o‘z ichiga oladi.[7]

Kalle Hirvonen esa norasmiy kooperatsiyani fermerlarning rasmiy ro‘yxatdan o‘tmasdan, o‘zaro manfaat 
asosida birgalikdagi faoliyatda ishtirok etishi sifatida ta’riflaydi.[8]

Drozdz va hammualliflarining Litvada kichik fermer xo‘jaliklari bo‘yicha olib borgan tadqiqotlarida norasmiy 
hamkorlik “…o‘zaro yordam va shaxsiy munosabatlarga tayanadigan, ko‘pincha qarindoshlar va qo‘shnilar 
o‘rtasida shakllanadigan hamkorlik shakli” sifatida izohlangan. Mualliflarning fikriga ko‘ra, bunday norasmiy 
hamkorlik texnika, agregatlar, urug‘lik, suv, o‘g‘itlar kabi resurslardan jamoaviy foydalanish orqali xarajatlarni 
qisqartirishga xizmat qiladi.[9]

Wolz tomonidan berilgan ta’rifga ko‘ra, norasmiy kooperatsiya — bu fermerlar o‘rtasida o‘zaro yordam va 
xizmat ko‘rsatishga yo‘naltirilgan, biroq yuridik shaxs maqomiga ega bo‘lmagan hamkorlik shaklidir.[10]

O‘zbekistonda bug‘doy yetishtiruvchi fermer xo‘jaliklari o‘rtasidagi kooperatsiya jarayonlari Bobjonov va 
hammualliflari tomonidan chuqur o‘rganilgan. Ularning tadqiqotida rasmiy kooperatsiya davlat tomonidan 
huquqiy jihatdan tartibga solinadigan, a’zolik shartlari aniq belgilangan kooperativlar sifatida talqin etilgan. 
Norasmiy kooperatsiya esa tarixiy va an’anaviy tamoyillarga tayangan, resurslardan o‘zaro foydalanishga 
asoslangan hamkorlik shakli sifatida e’tirof etiladi.[11]

Ushbu ilmiy adabiyotlar tahlili shuni ko‘rsatadiki, norasmiy kooperatsiya fermer xo‘jaliklari uchun 
moslashuvchanlik, xarajatlarni optimallashtirish va mahalliy hamjamiyatga tayangan holda ishlab chiqarishni 
qo‘llab-quvvatlash imkoniyatlarini taqdim etadi. Bu esa uning rasmiy kooperatsiya shakllarini to‘ldiruvchi 
samarali mexanizm sifatida ahamiyatini oshiradi.

T A D Q I Q O T  M E T O D O L O G I YA S I
Jamiyatning iqtisodiy hayotida norasmiy institutlar va amaliyotlarning rolini aniqlash, shuningdek 

iqtisodiyotning norasmiy tarmoqlari o‘rtasidagi o‘zaro ta’sirni o‘rganish kontekstida ushbu tadqiqotning 
metodologik asosini institutsional iqtisodiyot ta’limoti tashkil etadi. Tadqiqot iqtisodiy sotsiologiya yondashuvlari, 
qishloq hududlarining ijtimoiy-iqtisodiy muammolarini tizimli tahlil qilish metodlari hamda mahalliy an’analarga 
tayangan holda amalga oshirildi.

Muammoni o‘rganishda iqtisodiy va sotsiologik tahlil usullari, shuningdek tashqi kuzatuv metodlari 
qo‘llanilib, to‘plangan ma’lumotlar deskriptiv tahlil yordamida umumlashtirildi. Tadqiqotning ob’ekti sifatida 
qishloq hududlarida shakllanadigan norasmiy hamkorlik munosabatlari belgilandi.

Ushbu metodologiya orqali norasmiy kooperatsiyaning iqtisodiy va ijtimoiy ahamiyatini aniqlash, fermer 
xo‘jaliklari faoliyatiga ta’sir qiluvchi omillarni chuqur tahlil qilish imkoniyati yaratildi.

T A H L I L  V A  N A T I J A L A R 
Sovet Ittifoqi parchalanganidan beri qariyb 30 yildan ortiq vaqt o‘tdi. Ushbu davr mobaynida sobiq ittifoq 

mamlakatlarida qishloq xo‘jaligi ishlab chiqarishini xususiylashtirish, bozor mexanizmlarini shakllantirish va 
raqobatbardosh agrar tizimni yaratish bo‘yicha keng ko‘lamli islohotlar amalga oshirildi. Agrar islohotlarning eng 
muhim natijalaridan biri sifatida yirik jamoa xo‘jaliklari va ishlab chiqarish kooperativlarining o‘rniga millionlab 
kichik oilaviy fermer xo‘jaliklarining shakllanishi kuzatildi.

Ushbu jarayon natijasida bir qator tadqiqotchilar qishloq xo‘jaligi kooperativlarining ahamiyatiga alohida 
e’tibor qaratib, ularni raqobatbardoshlikni oshirish, qiymat zanjirlarini samarali muvofiqlashtirish va qishloq 
aholisi daromadlarini ko‘tarish orqali barqaror rivojlanishni ta’minlaydigan muhim institut sifatida baholaganlar.

Shu bilan birga, Markaziy Osiyo mamlakatlarida rasmiy kooperativlar hali to‘liq shakllanmaganini yoki ayrim 
hollarda ular kutgan natijani bermayotganini ko‘rish mumkin. Bu holat esa fermerlarning amaliy faoliyatida 
ko‘proq norasmiy hamkorlik shakllariga — ya’ni qo‘shni fermerlar, qarindoshlar yoki yaqin tanishlar bilan o‘zaro 
ko‘mak va resurs almashinuvi asosidagi kooperatsiyaga e’tiborning ortishiga sabab bo‘lmoqda. Norasmiy 
hamkorlikning bunday shakllari o‘zining moslashuvchanligi, ishonchga asoslanganligi va tezkor tashkil etilishi 
bilan ajralib turadi.

Masalan, qo‘shni Qirg‘iziston misolida olib borilgan tadqiqot natijalari fermer xo‘jaliklari orasida rasmiy 
kooperativlarga a’zolik darajasi nisbatan past ekanini (8% fermerlar kooperativ a’zosi) ko‘rsatadi. Biroq norasmiy 
kooperatsiyada ishtirok etish darajasi ancha yuqori — 22 foiz fermerlar turli shakldagi norasmiy hamkorlik 
faoliyatida qatnashadi.[12] (2-rasm). 

1-rasm. Ishlab chiqarish kooperatsiyalariga kirishga ta’sir qiluvchi omillar.[19]

1-jadval. Kooperatsiyaga undovchi omillar tavsifi.[19]

T/R Kooperatsiyaga 
undovchi omillar Tavsif

1. Ta’lim
Ma’lumotli fermerlarning kooperatsiyaga bo‘lgan talabi odatda yuqoriroq bo‘ladi. Bu ularning 
ilg‘or texnologiyalar, zamonaviy ishlab chiqarish usullari va bozor tendensiyalaridan yaxshi 
xabardorligi bilan izohlanadi.

2. Xarajatlar Ishlab chiqarish va xizmat ko‘rsatish jarayonlarida xarajatlarni optimallashtirish, ortiqcha 
sarflarni kamaytirish kooperatsiyaga intilishni kuchaytiradi.

3. Ishchilar Hashar va o‘zaro yordam asosidagi amaliy ishlarni tashkil etishda kooperatsiya fermerlar 
uchun samarali yordam mexanizmi bo‘lib xizmat qiladi.

4. Ekin maydoni Ekin maydoni keng, biroq kapital mablag‘lari cheklangan fermer xo‘jaliklari uchun 
kooperatsiya resurslardan oqilona foydalanish imkonini yaratgani sababli talab yuqori bo‘ladi.

5. Jins

Ko‘plab adabiyotlarda ayollar boshchiligidagi fermer xo‘jaliklari boshqaruvda ba’zi tashkiliy 
cheklovlarga duch kelishi mumkinligi ta’kidlanadi. Shu bois ular ishlab chiqarish jarayonini 
yanada samarali yuritish, tajriba almashish va resurslardan birgalikda foydalanish maqsadida 
kooperatsiyaga ko‘proq ehtiyoj sezadilar.

6. Maslahat xizmati
Fermerlarning o‘zaro tajriba almashishi, innovatsion yondashuvlarni o‘rganishi va maslahat 
xizmatlaridan foydalanishga bo‘lgan ehtiyoj kooperatsiyani rivojlantiruvchi muhim omillardan 
biridir.

Umuman olganda, Markaziy Osiyo mamlakatlarida qishloq xo‘jaligi kooperativlarining sekin rivojlanishi bir 
nechta omillar bilan izohlanadi. Birinchidan, tarixiy tajriba ta’sirida ko‘pchilik fermerlar kooperativ tushunchasini 
avvalgi ishlab chiqarish kooperativlari bilan bog‘lab talqin qiladilar. Natijada zamonaviy bozor iqtisodiyoti 
sharoitida qishloq xo‘jaligiga xizmat ko‘rsatish kooperativlarining asl mohiyati va to‘liq ko‘lami haqida yetarlicha 
tasavvur shakllanmagan bo‘lishi mumkin. Bu esa kontseptual chalkashliklarga olib kelib, fermerlarning xizmat 
ko‘rsatish kooperativlari imkoniyatlarini to‘liq anglashiga ma’lum darajada to‘sqinlik qiladi.

Ikkinchidan, mavjud huquqiy baza va davlat siyosati ayrim hollarda qishloq xo‘jaligiga xizmat ko‘rsatish 
kooperativlarini samarali tashkil etish va rivojlantirish uchun yetarlicha qulay shart-sharoit yaratmaydi. Shu bois 
kooperativlarning tashkiliy jarayonlari yanada takomillashtirilishi zarurati mavjud.

Bundan tashqari, Markaziy Osiyoda ro‘yxatdan o‘tgan kooperativlarning ma’lum qismi amaliy faoliyat 
yuritmayotgani sababli “nofaol kooperativlar” sifatida tasniflanadi.[12] (2-rasm).

2-rasm . Ishlab chiqarish kooperatsiyalaridan to‘suvchi omillar.[19]

2-jadval. Kooperatsiyadan to‘suvchi omillar tavsifi.[19]

T/R Kooperatsiyadan 
to‘suvchi omillar Tavsif

1 Daromad
Yuqori daromadga ega fermer xo‘jaliklari ko‘pincha mustaqil faoliyat yuritish 
imkoniyatiga ega bo‘lgani sababli norasmiy kooperatsiyaga ehtiyoj nisbatan past 
bo‘lishi mumkin.

3 Aktivlar

Asbob-uskunalar, texnika va boshqa ishlab chiqarish vositalariga o‘zlari ega 
bo‘lgan fermer xo‘jaliklari ularni boshqa fermerlar bilan bo‘lishishga ehtiyoj 
sezmasliklari mumkin. Shu bois ular kooperatsiya jarayonida kamroq ishtirok 
etadilar.

4 Qo‘shimcha xizmatlardan 
foydalanish

Xizmat ko‘rsatish tashkilotlari tomonidan taqdim etilayotgan professional 
xizmatlardan mustaqil ravishda foydalanish imkoniyati ayrim fermerlar uchun 
kooperatsiyaga bo‘lgan zaruriyatni kamaytirishi mumkin.

Ricciardi tomonidan dunyoning 55 ta mamlakati bo‘yicha olingan ma’lumotlar asosida amalga oshirilgan 
hisob-kitoblar natijasida shuni aniqlangan-ki, 2 gektardan kam yer maydoniga ega bo‘lgan xo‘jaliklar jahon 
qishloq xo‘jaligi yerlarining atigi 24 foizidan foydalanayotgan bo‘lsada, global oziq-ovqat mahsulotlari ishlab 
chiqarishining 30–34 foizini ta’minlaydi.[13] Bu kichik xo‘jaliklarning ham jahon oziq-ovqat xavfsizligida muhim 
rol o‘ynashini ko‘rsatadi.

Empirik tadqiqotlarning ko‘pchiligi rasmiy kooperativlar misolida amalga oshirilgan bo‘lsa-da, ularda 
kuzatilgan iqtisodiy afzalliklar norasmiy kooperatsiya shakllariga ham xos ekani ta’kidlanadi. Chunki asosiy ta’sir 
kanallari — miqyos tejamkorligi, tranzaksiya xarajatlarini birgalikda kamaytirish, axborot almashinuvi va ijtimoiy 
kapitalga tayanish — huquqiy maqomdan qat’i nazar, guruh bo‘lib harakat qilishning umumiy mexanizmlaridir.

Kooperatsiyaning har qanday turi (rasmiy yoki norasmiy) yangi texnologiyalarni qabul qilish, innovatsiyalarni 
joriy etish va resurslardan samarali foydalanish jarayonini tezlashtiradi. Masalan, Wossen tomonidan Nigeriya 
qishloq hududlarida olib borilgan tadqiqotlar kengaytma xizmati va kooperativ a’zoligining zamonaviy 
texnologiyalarni qabul qilish ehtimolini sezilarli oshirishi, xo‘jalik aktivlari qiymatini ko‘paytirishi va kambag‘allik 
xavfini kamaytirishini ko‘rsatgan.

Nigeriyada mayda pomidor yetishtiruvchi fermerlar bo‘yicha o‘tkazilgan yana bir tadqiqotda, kooperativga 
a’zo bo‘lgan fermerlarning o‘rtacha hosildorligi a’zo bo‘lmagan fermerlarnikiga nisbatan qariyb 9,4 baravar 
yuqori ekani aniqlangan.[14] Bu kooperatsiyaning hosildorlikka bevosita emas, balki resurslardan foydalanish 
samaradorligi orqali ta’sir qilishi mumkinligini tasdiqlaydi.[15]

Kooperatsiya munosabatlariga kirishgan fermerlar yangi texnika va texnologiyalarni tez o‘zlashtirishi 
natijasida ishlab chiqarish samaradorligi ortadi. Nigeriyada kichik xo‘jaliklar bo‘yicha olib borilgan ilmiy tadqiqotlar 
kooperativ a’zoligi innovatsion texnologiyalarni qabul qilish darajasini sezilarli oshirishi, yangi texnologiyalarni 
ishlab chiqarish jarayoniga tatbiq etgan xo‘jaliklarda esa hosildorlik va aktivlar qiymatining keskin ortganini 
ko‘rsatadi.[16]

Abdukarimovning tadqiqotida agrar tarmoqdagi kichik ishlab chiqaruvchilar sharoitida norasmiy hamkorlik 
munosabatlari iqtisodiy samaradorlikni oshirishning muhim omillaridan biri sifatida e’tirof etiladi. U norasmiy 
hamkorlik ishlab chiqarish xarajatlarini kamaytirishi, texnika va innovatsion texnologiyalarga kirishni yaxshilashi, 
bozor risklarini kamaytirishi mumkinligini ta’kidlaydi. Tadqiqotda irrigatsiya vositalaridan navbat asosida 
foydalanish, urug‘ va o‘g‘itlarni birgalikda xarid qilish, dalada ishlov berish texnikalarini o‘zaro ulashish norasmiy 
kooperatsiyaning samarali shakllari sifatida qayd etiladi.[17] (3-jadval).

3-jadval. Samarqand viloyati fermer xo‘jaliklaridan olingan so‘rovnomaning umumiy statistikasi.[18]

T/r Ko‘rsatkichlar

1 Jami tasodifiy tanlab olingan fermer xo‘jaliklar soni 367

2 Kooperatsiya munosabatlariga kirganlar 168

3 Kooperatsiya munosabatlariga kirmaganlar 199

Samarqand viloyatining Zarafshon daryosining yuqori tekisliklari atrofida joylashgan jami 367 ta fermer 
xo‘jaligi tasodifiy tanlab olindi. Ushbu fermer xo‘jaliklarining 168 tasi kooperatsiya munosabatlariga kirgan, 199 
tasi esa kooperatsiya munosabatlarida ishtirok etmagan. Ushbu statistik ma’lumotlar hududda kooperatsiya 
shakllarining turlicha darajada namoyon bo‘layotganini ko‘rsatadi (4-jadval).

4-jadval. Kooperatsiya turlari.[18]

T/r Kooperatsiya turlari

1 O‘zaro maslahatlashuv

2 Mahsulotlarni birgalikda saqlash yoki saqlash omborlarini ijaraga olish

3 Texnika va agregatlarni o‘zaro almashish

4 O‘g‘itlarni birgalikda xarid qilish

Fermer xo‘jaliklarining quyidagi kooperatsiya turlari bo‘yicha munosabatlari tahlil qilindi: o‘zaro 
maslahatlashuv, mahsulotlarni birgalikda saqlash yoki saqlash omborlarini ijaraga olish, texnika va agregatlarni 
o‘zaro almashish, shuningdek urug‘lik va o‘g‘itlarni birgalikda xarid qilish. Agar fermer xo‘jaligi ushbu kooperatsiya 
shakllaridan birortasida ishtirok etgan bo‘lsa, u kooperatsiya munosabatlariga ega xo‘jalik sifatida tasniflandi 
(3-rasm).

3-rasm. Kooperatsiya munosabatlariga kirgan va kirmagan fermer xo‘jaliklarida kartoshka ishlab chiqarishning 
statistik tahlili.[18]

Statistik tahlil natijalariga ko‘ra, norasmiy kooperatsiya munosabatlariga kirmagan fermer xo‘jaliklarida 
o‘rtacha ekin maydoni 2,2 gektar, kartoshka hosildorligi esa 28,4 tonnani tashkil etdi. Kooperatsiya 
munosabatlariga kirgan fermer xo‘jaliklarida esa o‘rtacha ekin maydoni 2,6 gektar, hosildorlik esa 31,9 tonnani 
ko‘rsatmoqda.

Dunyo olimlari tomonidan o‘tkazilgan ilmiy tadqiqotlar, xususan kichik fermer xo‘jaliklari o‘rtasidagi 
kooperatsiyaning resurslardan birgalikda foydalanish, tranzaksiya xarajatlarini kamaytirish, texnologiyalarni 
tezroq o‘zlashtirish va axborot almashinuvi orqali hosildorlikni oshirishga xizmat qilishi haqidagi ilmiy xulosalar 
bizning tadqiqot natijalarimizda ham o‘z tasdig‘ini topdi.

Empirik tahlillar shuni ko‘rsatadiki, rivojlanayotgan mamlakatlar bo‘yicha Fischer (2011), Wossen et al. 
(2017), Ma & Abdulai (2017), Ma et al. (2023) va boshqa tadqiqotchilar tomonidan aniqlangan kooperatsiyaning 
hosildorlik va iqtisodiy samaradorlikka ijobiy ta’siri O‘zbekiston sharoitida o‘rganilgan fermer xo‘jaliklarida ham 
kuzatildi.

Xususan, norasmiy kooperatsiyada ishtirok etgan xo‘jaliklarda agrotexnik tadbirlarning o‘z vaqtida bajarilishi, 
sifatli resurslarga kirishning yaxshilanishi, texnikadan birgalikda foydalanish va o‘zaro maslahatlashuv asosida 
axborot almashinuvi barqaror ishlab chiqarish jarayonini shakllantirgan. Bu omillar hosildorlik darajasining 
sezilarli oshishiga xizmat qilgan. Natijada xalqaro ilmiy adabiyotlarda ta’riflangan nazariy konsepsiyalar va 
empirik dalillar mahalliy sharoitda ham o‘z tasdig‘ini topib, kooperatsiyaning iqtisodiy samaradorlikni oshiruvchi 
universal mexanizm ekanini ko‘rsatdi.

Shu bilan birga, fermerlarning kooperatsiyada ishtirok etishiga ta’sir qiluvchi omillar va kooperatsiyada 
qatnashish natijasida yuzaga keladigan afzalliklar haqida yanada batafsil tushunchaga ega bo‘lish zarur. Ushbu 
tadqiqot doirasida biz fermer xo‘jaliklarining norasmiy kooperatsiyaga undovchi va undan to‘suvchi omillarini, 
shuningdek kooperatsiya munosabatlariga kirgan va kirmagan xo‘jaliklar o‘rtasidagi farqlarni tahlil qildik. Bu 
yondashuv keyingi ilmiy izlanishlar uchun muhim xulosalar shakllantirishga imkon berdi.

X U L O S A  V A  T A K L I F L A R
Ushbu tadqiqot kooperatsiyaning hal qiluvchi omillari hamda kooperatsiya munosabatlariga undovchi 

sabablarni chuqur o‘rgandi. Ayniqsa, norasmiy kooperatsiyaga bo‘lgan talabning ahamiyatiga alohida e’tibor 
qaratildi.

Tahlil natijalari shuni ko‘rsatadiki, fermerlar orasida rasmiy kooperatsiyaga a’zo bo‘lishga nisbatan norasmiy 
kooperatsiyada ishtirok etishga motivatsiya kuchliroq. Bu holat, avvalo, ortiqcha xarajatlarni kamaytirish, 
agrotexnik tadbirlarni bajarishda o‘zaro yordamga ehtiyoj, tajriba almashuvining ahamiyati va ishlab chiqarish 

jarayonida bir-birini qo‘llab-quvvatlash kabi omillar bilan izohlanadi. Norasmiy kooperatsiya fermerlarga 
moslashuvchanlik, ishonchli hamkorlik va amaliy qo‘llab-quvvatlash imkoniyatlarini taqdim etadi.

Boshqa tomondan, yuqori daromadga ega, ishlab chiqarish aktivlari yetarli bo‘lgan hamda qo‘shimcha 
xizmat ko‘rsatish tarmoqlaridan mustaqil foydalanish imkoniyatiga ega fermer xo‘jaliklarida kooperatsiya 
munosabatlariga ehtiyoj nisbatan past bo‘lishi kuzatiladi. Bu esa ularning mavjud resurslar orqali mustaqil 
faoliyat yurita olish qobiliyati bilan bog‘liq.

Umuman olganda, tadqiqot natijalari norasmiy kooperatsiya qishloq xo‘jaligi ishlab chiqaruvchilari 
uchun samaradorlikni oshiruvchi muhim mexanizm ekanini ko‘rsatadi. Fermerlar o‘rtasidagi o‘zaro yordam, 
resurslardan birgalikda foydalanish va axborot almashinuvi kabi omillar kooperatsiyaning iqtisodiy va ijtimoiy 
ahamiyatini yanada kuchaytiradi.

